                                                                                          ТХЬАЛ1  Сусанн
         НАРТХЭМ  ЯТЭДЖЭПС  ЗЫКЪЕЗГЪЭ1ЭТЫГЪЭ  ТХАК1У

  Адыгэ лIыхъужъ эпосэу «Нартхэр» IорыIуатэм изы Iахь ин. Ащ хэт лIыхъужъхэр, бзылъфыгъэ образхэр тхакIохэм тхыгъэ литературэм къыщагъэлъагъоу, IэубытыпIэ щашIэу бэрэ къыхэкIы. МэщбэшIэ Исхьакъи ащ щиухьагъэп.
«Апэрэ адыгэ мэкъамэу нарт мэкъамэм илъэу зэхэсхыгъагъэр гум хэпкIагъэу сшъхьэ илъ: «Саусэрыкъоу тикъан, Саусэрыкъоу тинэф…», – щетхы «Щагу хъураим» МэщбашIэм. – Мы сатырхэр апэ дэдэ зыщызэхэсхыгъэр тиунэ пчъэIуп, къэлэпчъэжъыем щыт тетIысхьапIэр ары. Гъунэгъу лIыжъитIоу щысхэм сятэжъ къэбар горэ къафиIуатэщтыгъэ, икъежьапIи сшIэщтыгъэп. Къэлэпчъэжъыем сыкъызыдэкIыщтым джа сатыр IупкIэхэр зэхэсхыгъэх, ар дэдэм зэрэхъугъэри сымышIэу ахэр сыгу исыубытагъэх, лIыжъмэ адэжькIэ сыкIоным ычIыпIэ а сатырхэр зыгорэм стырихыжьыщтым фэдэу псынкIэу згъази, гукIэ къэспчъыхэзэ, щагум сыдэлъэдэжьыгъ. ПчъэIупэм Iут къужъ чъыгитIум яз сыкIэрыуцуи, къыкIэсIотыкIыжьыгъэх, ар имыкъоу етIани къытезгъэзэжьыгъ. Сатырхэр къэспчъы пэтзэ, гъэшIэгъон горэм сыхэны фэдэу лIыжъхэр зыдэщыс лъэныкъомкIэ сэплъэ.

Сятэжъ къэбарэу къыIуатэщтыгъэр зыфэгъэхьыгъагъэр нарт Саусэрыкъу… ГъэшIэгъоныр, гъэтхэ пчэдыжьыпэм зэхэсхыгъэ сатырхэр тыдэ сыкIоми къыздекIокIхэу, сшъхьэ илъых, сыгу зыкIыфэплъыри сымышIэу тиатэкъэ плъыжьыжъ къесфэкIы хъуми, хъэдэн Iэгуаом селъэпэкIаоми, тикъэлапчъэ хъэренэ сырешIэми, усэ сатырхэр шъхьэм имыкIхэу, чыжьэкIэ къыщежьэхэзэ къысхэIукIых…».
ТхэкIошхо хъущтым адыгэ пшысэхэр, адыгэ орэдыжъхэр, нарт лIыхъужъхэм яхьылIэгъэ къэбархэр, пщыналъэхэр гукIэ ыубытыгъэх, пкъынэ-лынэм пхыригъэкIыгъэх, нэужым акъылкIэ зэригъэзэфэжьыгъэх. «Джа сабыигъо лъэхъаным къыщежьэгъэ адыгэ еплъыкIэу бгъэм къыдэфэгъагъэр ары илъэс къэсми сищыIэныгъэ ылъапсэ зыщидзыщтыгъэри нахь пытэ зыщыхъущтыгъэри, – щетхы И. МэщбашIэм «Щагу хъураим». – Тлъэпкъ, укъэзылъфыгъэмэ ащегъэжьагъэу, зэрэадыгэ лъэпкъэу щыкIэкIыжьэу къырыкIуагъэр пшIэн фае. УкъызыхэкIыгъэ лъэпкъым игукIаерэ игушIуагъорэ умышIэу, ущымыгъуазэу нэмыкI цIыф лъэпкъи игушIуагъуи, игукIаий зыхэпшIэн плъэкIыщтэп. Уянэ ибыдзыщэ IэшIуми джыджми къыпIумыфэу, нэмыкI ным уасэ фэшIыгъуай, уятэ илIыгъэ зыхэмышIэу нэмыкI лIыгъэр пшIогъэшIэгъоныщтэп.

«Саусэрыкъу», «Сэрмаф», «Стамбул икIыжьым иорэд», сянэжъ иIушыгъ, сянэжъ ипщын, сянэ ипшыс, игонэс фаб – джахэр арэу къысшIошIы сиапэрэ усэ тхэн мэкъамэр къызщежьагъэр… Сабыигъо-кIэлэгъу илъэсхэр IупкIэх, къабзэх, шъхьэм къифэрэр – къенэ, гум зэхихрэр реубытэ… Сисабыигъо зэхэсхи, кIэлэгъум лъызгъэкIотагъэр стхырэ пстэуми алъапс».

Джыри улъыкIуатэмэ, пшысэхэм, къэбархэм ыгукIи ышъхьэкIи зэрэзэлъаубытыщтыгъэр, хъугъэ-шIагъэхэм ежьыри ахэлажьэу къызэрэщыхъущтыгъэр мырэущтэу къетхыжьы: «Загъори пшысэм къыщыхъухэрэм сшъхьацышъо къагъэтэджы, ащ фэдэ зыхъурэм сшынахьыжъмэ ащыщ горэм, къызхэсымыгъэщэу сепшылIэ. Чэчаныкъо Чэчанми, нарт Шэбатыныкъоми иныжъхэр зэхигъэтакъохэу атекIохэ зыхъукIэ, пчыхьэшъхьэ дунаир зиер сэры. Жъуагъохэри, мэзэ къыкъокIыгъакIэри ахэмэ къысфагъэнэфы. Щыпсэу, щытхъэжь, шIу щышI, зыми ыгу щыхэмыгъэкI къысаIо фэдэу къысщэхъу. Загъори гъунэгъу хьэблэ лъэныкъомкIэ Саусэрыкъо ишыгъо лъэмакъэ къиIукIэу къысшIошIы. Шы мыинэу, тхы псыгъо шъхьакIыхьэу, ысэкухэр бгъуитIу етэкъокIэу сынэгу къыкIэуцо. Ар имыкъоу мэшIобзыир ылъэдакъэмэ къапыустхъукIэу мэзэ къихьэгъакIэмкIэ быбэуи сэлъэгъу. Загъори, Тхъожъыем тесыр мы Саусэрыкъоу, сэрэу, чатэр къызиспхъотырэм мазэм ит иныжъ мэлахъом кIезгъэIэжьэу къысшIошIы. Иныжъым нартхэм атырихыгъэ мэлхэр къэфыжьыгъо симыфэзэ, сипшысэ сыкъыхэужьы».

Исабыигъом зэхихыгъэ къэбархэр ары нэужым лъапсэ афэхъугъэхэр поэмэхэу «Шыу машIу», «Адыиф» зыфиIохэрэм.

МэщбэшIэ Исхьакъ инарт Саусэрыкъо («Щыу маш1у») къыдэмыхъурэ щыIэп, бжыхьэм езэщымэ, гъатхэр къегъэсы:  

                    «Лъагъор нэпкъым щызэпыкIмэ,


Лъэмыдж лъаги тырилъхьащт.

Огум жъуагъор къыхэмыкIмэ,

Шыу лъэкъофэу ежь къихьащт» .
Ащ нэмыкIырэ Iофыгъуабэхэм, къиныгъуабэхэм, «къушъхьэ мэзкIи, губгъо шъофкIи», «къупшъхьэ IофкIи» «Саусэрыкъоу Iупэмафэр» зэмыблэжьырэ цIыф.

Ау аIоба «ГъучI къалэ зиIэри, гъучI мастэ щэкIэу». Ащ фэдизэу щтэр зымышIэрэ лIыхъужъ псэемыблэжьым мэхэпIэ закъоу иIэр джэгъогъу пыйхэм – иныжъ зэшхэм – кIашIыкIы, лIыхъужъым шъхьакIо рахэу нарт ямашIо псы пакIагъ. Ари рамыгъэкъоу лъэпкъыр зэрапхъо, джэныкъончъэу, цIыфхэр агу еIэжьхэу, аIомэ-ашIэмэ хъущтыр амышIэу къызэхэнэхэшъ, агъэзэжьы. Джэныкъом машIо щымыблэжьмэ, Iугъо дэмыужьмэ хэкужъ:

ДжэныкъуачIэм мэшIо нэфэу

Дэлъыр зэкIэм, зэкIэм ашъхь,

ПкIэшъэ тхъоплъэу, орэд шъэфэу

Гухэлъ пстэуми а зыр апшъ…

ЩыIэныгъэм урилъагъошъ,

МэшIо фабэр къытфэблэжь.

Пый мэхъаджэм уриджагъошъ,

КъыIэкIэкIи, къытIуплъэжь.
Хъугъэр, шIагъэр лIымэ ялыеу Саусэрыкъуи зэхихыгъ. Илъэпкъ ыгу фэузы, ары шъхьаем хэт сыдэущтэу риIона мэшIо тхъуабзэр нэсыхэм зэрэзэлъистыщтыр, сыдэущтэу зэхаригъэшIыкIына?! Ар дишIагъэ фэдэу усакIор мэупчIэ:

Зэхэоха тхьамыкIагъор,

Саусэрыкъоу лIым ялый?

ДжэныкъуачIэу шъукIагъэр

Зыфэзэщрэр мэшIобзый.

Тэ ухъугъа, сыд къэхъугъэр,

Иныжъ зэшмэ уагъэщтагъа?

Мэфэ нэфэу пшIуатыгъугъэр

Сыдэу, таущтэу афэбдагъа?
Саусэрыкъо шъхьакIом ышхэу, «машIом» ыстэу илъэпкъэгъухэр зыгъэфэбэжьыщтхэ машIор къафихьыжьынэу гъогу техьагъ. Къиныбэ гъогоу зытехьагъэм щызэпичзэ, иныжъэу нарт ямашIо зыгъэкIосагъэхэм адэжь нэсы, ау тыгъорэп, «шъхьэр Iэтыгъэу, нэфэ факIоу» якIу:
Саусэрыкъоу къаны мафэм

Ищэбзащи зэрегъафэ,

Саусэрыкъоу цIыфы зафэм

Иныжъ лъэпкъыр къыхегъафэ.

Ащ ичатэ, ащ ичатэ

О-ри-ра-щэри-орида,

Иныжъ лъэпкъыр зэлъеупкIатэ,

О-ри-ра-щэри-орида!.
Иныжъхэм яIоф «ыIогъахэ» нахь мышIэми, ушэтыпIэ псынкIэп къыфэнагъэр. МашIом лъыIабэмэ, «укъистынэу аушхъухьагъэшъ», лIыхъужъым къыкIэнэщт, нэмыкIи хэIэбэн, теплъэн мыхъухэщтыр – машIор кIосэщт. Арми Саусэрыкъо щтэр IуегъэзыкIышъ, лIыгъэр, цIыфыгъэр, зыщыщ лъэпкъым шIулъэгъоу фыриIэр ыпэ регъэшъы:
Систыщт сIони, мыщ сеплъынэп,

ЛIакъом машIор фэсхьыжьын!

ЦIыф щымышIрэр къысшIынэп,

МашIор машIоу згъэблэжьын!
Саусэрыкъо зыщыщ лъэпкъым къурмэн зыфишIыгъ, ыпсэ фигъэшъошагъ, мэшIо нэфэу зыкIэхъопсрэр фызэкIигъэблэжьыгъ, нарт яджэныкъуи мэшIо Iугъор дигъэужьыгъ, «ежь зэрэстрэр шIомыIофэу мэшIо нэфкIэ» ар илъэпкъэгъухэм афатэ.
Бзыу тэмэфэу, гухэлъ дахэу,

Гугъэ чыжьэм фэмылъагэу,

Мази тыгъи анахь фабэу,

Гъэтхэ уцми анахь шъабэу

Саусэрыкъо ишIушIагъэ

ЧIылъэм ренэу фэнэфыщт,

ИцIыф лъэпкъы ащ фишIагъэр

МэшIо тэпэу ылъ хэлъыщт.
Поэмэу «Адыиф» зыфиIорэм пчэгу фэхъугъэр зы нарт унагъо ихъишъ. Нарт Кортэхъурэ ишъхьэгъусэу Адыифрэ гъунэгъуи джэгъогъуи ямыIэу «уцыр зыщыбэу къушъхьэм идэхапIэм» «шIулъэгъум илъапIэ тIуми щямафэу» щызэдэпсэущтыгъэх. Нарт Кортэхъур зэрихабзэу, дэкIмэ шы Iэхъогъур къыфэу, Адыифэу «зы нахь дахэрэ, нахь шъабэрэ, нахь шэнышIурэ, нахь шъуз пшъхьапэрэ» щымыIэр шъхьэгъусэр къызщыкIожьрэр, къызщысыжьрэр игушIуагъоу паплъэу щысыщтыгъэ. Кортэхъу гъогу техьэмэ, Адыифыр дэкIуатэ, чэщ мэзахэм къэсыжьмэ, лъэмыджэу къызэрыкIыжьыщтыр бгъузэшъ, фигъэнэфзэ, къырещыжьы.
Мафэм чэщыр, чэщым мафэр къызэблихъоу, «кIыр шъхьэщыкIмэ мэщыр тIыргъоу» уахътэр игъорыгъоу кIощтыгъэ. Ошъогум дэплъыемэ, «пщэ фыжьитIум пщэ фыжь цIыкIур ящэшъ, ягушIуагъу», шыбзэу ящагу дэкIырэм пэпчъ къунан цIыкIу игъусэу къыдэхьажьы. Ар Адыиф елъэгъушъ, ежь нахьыбэрэмкIэ зэризакъом, зэкъоныгъэм игупшысэ хьылъэу къышъхьарыохэрэм хагъэщэтыкIы:

– Сыда шъуIуа моущтэу тызфэпсэурэр,

Унэр зэгъокIы, дунайри нэкIы… 
Сэщ нэмыкIмэ сяплъышъ, лIакъор

Нэбгырабэу агъэбагъо… 
Ау адыгэмэ аIуагъэба «Ер къызэрыкIырэр кIэнкIэ занэу». Мафэ горэм зэшъхьэгъусэхэр зэнэкъокъугъэх: хэта нахь уасэ зиIэр, хэта нахь лъэпсэ пытэ унагъом щызышIыгъэр? СэмэркъэукIэ Iор къежьагъэми, сэмэркъэукIэ Iофыр уцужьыгъэ хъугъэп.

…чэщ лъэмыджым

ПIэ инэфкIэ сыкъимыщ,

Къесфыжьэнышъ, адрэ ныджым

Сэ шэхъогъур къисфыжьыщт!.. 
Ар иIуагъэу, Кортэхъу шэхъогъур Инджыдж псыхъом къызэпырифынэу фежьагъ. Ары шъхьаем, шыхэр шIузэбгырэкIых, «асэку кIырхэр жьым зэрихьэхэу» псым щызэбгырэсыкIых. Фэдэ гумэкI макъэхэр Адыиф зызэхехым, гуIэзэ, ыIэхэр шъхьаныгъупчъэм къыригъэщыгъэх. Ау Кортэхъу ар ыдэрэп, хыдзэ-псыдзэм хэкIодэщтми, Адыиф иIэпыIэгъу щегъэзые: «Уинэфынэ сищыкIагъэп!».
– ЛIыр щыIэжьэп… Сыд симафэр…

Мы дунайри дунай шIункI.
ДжэныкъуачIэу мэшIо стафэр

Ежьэ сапэу сэ сфэнэкI…

Сыд дунайми джы сытеткIэ
Сышъхьэзакъу сэ… Сышъхьэзакъу…

Тыгъэр огум, огум сфиткIэ

Зыуи арэп – къэрэу лъакъу.
Зы гупшысэм нэмыкI гупшысэр, зы гукъэкIым нэмыкI гукъэкIыр къыкIэлъэкIо. Ар ищыIакIэу щыIэным ычIыпIэкIэ, Инджыдж иормэ захидзэни, гъашIэр псычIэм фигъэзэныр нахь тэрэзэу елъытэ. Ары ыкIи авторыр ащ зыкIеушъыйрэр:
Дунай нэфэу, Адыиф, пфэушIункIыгъэм,
ИкIэрыкIэу нэмыкI шъыпкъэу уIуплъэн,

Фэшъхьаф тыгъи, къинэу пкIэхэкIыгъэм

ИпэгъокIэу, бгъэгуми щигъэблэн.

Чэщы закIэп, Адыиф, къины закIэп,
ЩыIэныгъэм шIугъэр къытфебэкIы
.
Ащ фэдэу мафэ горэм «шыу шъхьэзакъоу, ом имыфэу,.. мысысыхэу шы лъэкъофым тесэу» Саусэрыкъо бгым къехэу чыжьэкIэ ылъэгъугъ. «ПаIор зышъхьарысым» Адыиф IумыкIапэ шIоигъу. Ары шъхьаем, «плъэгъу имыфэу» Саусэрыкъо къэсышъ, къепсыхы. Къэсыгъэр ылъэгъугъэм ыгъэкъыгъ, ыIони-ышIэни ымышIэу къыгъэнагъ:
«Сыд бзылъфыгъа мы сапашъхьэ итыр!..

Напцэр сIонти, пцIэшхъо тэмэ псынкI.

Пчэдыжь тыгъэ фабэу нэ нэгъуитIур

Нэпэ шъогъо шъабэм къыхэпсыкI…» 
Ащ фэдэ шIыкIэ-гъэпсыкIэу Саусэрыкъо хилъагъохэрэр – ыIон ымышIэныр, Iэн-куныгъэ къыхэфэныр – усакIом лъэшэу егъэшIагъо ыкIи лIыхъужъым зыфегъазэ:

Сыда сэIо, Саусэрыкъу, къыпщышIыгъэр?..

Сэ ущтапхэу ныбжьи сымышIагъ…

Хэта гущтэ, гущтэ озгъэшIыгъэр,

Сыд шъузабэм непэ къыуишIагъ?!.
Саусэрыкъоу тикъан, сыд къэхъугъэр?

Iуплъэ закъом, улIба, урикIыгъ!.. 
Фэдэ зекIуакIэр ыумысэу джыри нэмыкI упчIэхэр лIыхъужъым фегъазэх:

Сыд емыкIуа пшIэрэр, сыд емыкIуа,

Саусэрыкъоу, нартмэ ялIыгъур?..

ТхьаусхакIуа, хьауми псэлъыхъуакIуа

Непэ узэшэсым пшъхьэ илъыгъэр?.. 
Джащ фэдэу лъэныкъуитIуми афэгъэзэгъэ упчIэ «зэIухыгъэу» усакIом ыгъэуцурэр бэ. Ары шъхьаем лъэныкъорыгъазэу джэуап яптыжьышъунэу щытэп. Зы лъэныкъомкIэ, нэбгыритIум (Адыифрэ Саусэрыкъорэ) азыфагу къитэджэгъэ гукIэгъуныгъэр, шIулъэгъур зэхешIыкIы, афэгугъэ, афэгушIо усак1ор:   
                          Тэмэ закъо нахь зимы1эр                        
Бзыу пIокIэ – бзыу мыхъун!..

Адыифи зыфыщыIэр

ШIулъэгъу дахэшъ къыдэхъун.

Мафи чэщи шIулъэгъу машIор

МэшIо зафэу чIым щэрэбл,

НэбгыритIуми насып гъашIор

ГъэшIэ кIыхькIэ къафщэрэлъ.

НэмыкI лъэныкъомкIэ, усакIом зэхифын, зыгуригъэIон, IахькIэ ыштэн ылъэкIрэп «шъыгъо джанэр зыщимыхзэ», Адыиф тэджи зэрэдэкIожьыгъэр:
Адыифы нахь шъузышIурэ нахь шъуз дэгъурэ

ЩыIэп тIоми – къыкъокIыгъэм дэкIожьыгъ… 
ЩыIэныгъэм хэхъухьэрэ драмэр къыригъэлъэгъукIынымкIэ, цIыфыр чIыопсым епхыгъэ шъыпкъэу, изыIахьэу зэрэщытыр зигугъу тшIырэ поэмэхэм «Iэшэ» шъхьаIэу И. МэщбашIэм ащегъэфедэ. Ар хегъэунэфыкIы филологие шIэныгъэхэмкIэ докторэу ЩэшIэ Щамсэти: «ПоэмитIуми ахэтхэр чIыпIэ къиными тхъагъоми арыфэхэмэ къадеIэу, къахэзыщ е ахэзыгъэты зышIоигъо кIуачIэхэр ахэтых, ар природэм щыхъурэ-щышIэхэрэр ары… Ежь цIыфыр природэм зэрэщыщыр щыгъупшэрэп тхакIом. Саусэрыкъуи Адыифи яшIулъэгъуи ар  къыдеIэ, иныжъхэми агу илъ жъалымыгъэм пеIэу апэшIуекIо. ЦIыфэу хэтхэм агурэ апсэрэ якъэгъэзэгъу пэпчъ природэми зыкъызэблехъу.

…шIулъэгъу дахэм игъогогъух «чэщ мэзагъом чIылъэм щынэфэу зиIуплъэ гъэтхэпэ мафэри», «пщэ фыжьитIоу зы пщэф цIыкIур зигушIуагъори», «тыгъэ фабэу чIылъэм иорэди», «ощхэу чIылъэм тещхыкIыгъагъэу, пщэф зызшIыжьрэри», «псы чъэгъуитIоу IаплI зэзыщэкIэу, зы мэкъамэу орэд къызэдэзыIохэрэри», «мэшIо жъокоу зэкIэплъагъэм хэлъ шъэфитIоу стырэри»…

Шъхьэзэкъоным къыубзэбзырэ гъыбзэр мы гущыIэ дахэхэм апэгъэуцугъэ шъыпкъ: «дунай нэфыр къэушIункIы, ошъогу чIэгъым жъуагъор къыхэзы», «джэныкъуачIэу мэшIо стафэр ежьэ стафэу нэкIы», «тыгъэр огум иткIи, зыуи арэп – къэрэу лъакъу», «гъашIэр псычIэм фэгъэзагъэу, имыжъуакIэ бэны фэхъу», «убыбыным тэмитIу ищыкIагъэшъ, тэмэ закъор тамэу умылъыт» .
Непэ къызнэсыгъэми усакIор нартхэм ягугъу фашIыным, якъэбар къыфаIотэным къыкIэлъэIу, кIэнэцIы, ежэ:
Джэныкъо машIом мо къекIотылIи,

Мыдэ къэбархэр нартхэм афэшI,

Джа о зэрэпшIэу, пшIошIи къехьылIи,

Тхыдэ мэфабэу ягугъу къысфэшI.

Тыгъэм иIуши, тIуакIэм ишIункIи,

Шъыпкъэм идахи, пцIыгъэм ипхэнджи,

ШIулъэгъуныгъэм игугъэ псынкIи,

Ежъым ишъэфи, шIугъэм итэджи,

ЧIылъэм зэгорэм тетыгъэу щытми,

Джыри зэгорэм тетынэу къэтми,

Зи сшIомыушъэфэу сэ къысфэIуат.

Мо мэшIо фабэу бгъэм къыдэкIуат .

